
Guacanagari, ch’ô l’ëa stazionôu

Do sciûmme ä foxe e a-ô forte ciù vixin,

Pe soccorrî i so amixi accompagnôu

Da-i so ô fù ô primmo a mettise in cammin;

Ma ô trovava ô prescidio massacrôu

Da Caonabbo e asccianôu tutto ô fortin;

E ô criava a-ô vedde che n’ëa stæto autô

Un cacico so amigo: Ah! traditô!...

Coscì dixendo ô se gh’asbriava addosso....

Ciù de Caonabbo l’ëa Guacanagari

Svelto de corpo, ma un pö meno grosso;

E questo ô l’ëa de forze muscolari

Megio provvisto, ma un pittin ciù tosso;

Ma de coraggio e d’ardimento ëan pari.

E attaccavan seguii dä so marmaggia

Uña sanguinosiscima battaggia.

E sciabbre di cacichi assommeggiâ

E poivi a pesantiscimi martelli,

Che tempestan l’anchizze d’un ferrâ

In man de duî garzoîn robûsti e snelli;

Ma a sciabbra de Caonabbo a l’ëa d’aççâ.

E i so colpi ciù reo favan de quelli

Da sciabbra do nemigo in legno dûo,

Ma a-î colpi de l’aççâ poco segûo.

Guacanagari in fæti do vantaggio

Do so nemigo subito ô s’ëa accorto.

Eppù ô se difendeiva con coraggio

Benchè quæxi ô se desse zà pe morto;

E uña scherma façendo da selvaggio,

Che a n’aveiva a-i Spagnolli fæto torto,

Con un arma de legno ô riparava

I colpi de l'aççâ chi ô fulminava.

